Awdl I, Aneirin

Arddull: Iaith a nodweddion llenyddol

O ran iaith, un o nodweddion yr awdl hon yw natur uniongyrchol a diwastraff y traethu, yn enwedig o linell 13 ymlaen. Mae’n amlwg fod natur gryno’r mesur (hynny yw, y llinellau neu gymalau byr 4/5/6 sillaf) yn dylanwadu ar ei harddull ieithyddol ac ar y modd yr ydym yn ymateb iddi. Y mae rhuthr yr arwr ifanc i’r frwydr – a’i ruthr tuag at ei dranc creulon o gynnar – fel petai’n cael ei gyfleu gan guriadau’r mesur. 

Ceir yma nodweddion arddull pwysig sy’n cael eu cysylltu â thraddodiad y canu mawl. Yn llinellau 1-2, gwelwn dair enghraifft o’r troad ymadrodd yr ydym yn ei alw’n arallenwad: i) Greddf gŵr; ii) oed gwas; iii) gwryd amdias. Ceir enghraifft o’r un troad ymadrodd (un mab Marro) yn llinell 20; a defnyddir arallenwad i gyfeirio at y ceffyl yn llinell 6 (mainfuan).

Fel y dangosir yn y nodyn ar linellau 9-10, gwelwn yma enghraifft o droad ymadrodd arall a ddefnyddiwyd gan y beirdd, sef lleihad: Ni bi ef a fi Cas yrhof a thi. Ceir clwstwr o eiriau cyfansawdd yn rhan gyntaf y gerdd (amddias, myngfras, mygrwas, mainfuan). Ond sylwer ar absenoldeb y geiriau cyfansawdd yn ail ran y gerdd wrth i’r bardd fynd ati i draethu’n fwy uniongyrchol a diwastraff.  (Y mae hyn hefyd i’w gysylltu â’r gwrthgyferbyniadau sy’n rhan mor bwysig o gynnwys ac adeiledd yr awdl: gweler isod). 

Fe welir ymhellach ôl dylanwad traddodiad y canu mawl gan y modd y cyplysir rhai geiriau yma. Sylwer, er enghraifft, ar y llinell meirch mwth myngfras. Yng nghanu Taliesin i Urien fe welwn yr ymadroddion meirch mwth a marchawg mwth. Fe welwn hefyd yn Llyfr Taliesin yr ymadroddion marchawg mwth a march myngfras. Pan aeth y bardd Llywarch ap Llywelyn ati i ganu mawl y tywysog Dafydd ap Llywelyn yn ystod y 1170au, dywed iddo gael ei anrhegu gan y tywysog â meirch breisgar . . . / mwth, myng-gan (meirch mawr cedyrn . . . / cyflym, gwyn eu mwng). Yr hyn sy’n cymell  y math hwn o ailadrodd yn y lle cyntaf yw cytseinedd. Ond mae’n amlwg hefyd fod y beirdd yn mynd ati’n ymwybodol i ail-weithio ac adleisio hen ymadroddion, yn union fel yr aent ati i ailgyflwyno ac ailgylchu themâu a syniadau stoc yn eu cerddi.

Nodweddion sy’n rhyw fath o bont rhwng arddull a themâu yn y gerdd hon yw gwrthgyferbyniad a pharadocs. 

Y mae’r topos yn y llinell gyntaf yn seiliedig ar y gwrthgyferbyniad rhwng gŵr a gwas (gweler y nodiadau geiriol). Ceir gwrthgyferbyniad amlwg rhwng cas ‘casineb’ a gwawd ‘cerdd o fawl’ yn llinellau 10 a 12. Y mae’r ddwy frawddeg yn llinellau 13-16 hefyd yn cynnwys cymalau gwrthgyferbyniol. Ond, yn bwysicach na dim oll, gwelir bod holl adeiledd yr awdl yn seiliedig ar wrthgyferbyniad: y llencyn llawn bywyd yn llinellau1-8; yr arwr marw yn llinellau 13-20 (a’r paradocs eithaf, wrth gwrs, yw bod i’r arwr marw hwn eto anfarwoldeb ym mawl y bardd). 

Daw’r gwrthgyferbyniad hwn i’r amlwg yn yr arddull hefyd. Fel y nodwyd uchod, defnyddir geiriau cyfansawdd yn llinellau 1-8 ond gwelwn draethu llawer mwy moel yn llinellau 13-20. Y mae’n ddiddorol nodi hefyd fel y mae’r bardd yn cyfarch yn yr ail berson unigol yn llinellau 9-12 gan ddyfnhau’r ymdeimlad o hollt neu wrthgyferbyniad rhwng llinellau 1-8 a llinellau 13-20: Ni bi ef a fi Cas yrhof a thi. Gwell gwneif â thi Ar wawd dy foli. Mae hynny yn fodd o gyfleu’r syniad fod yma wir adnabyddiaeth ac agosatrwydd. Ond disgrifio Owain yn y trydydd person a wneir yn llinellau 1-8, ac eto yn llinellau 13-20: Cynt ei waed i lawr Nogyd i neithiawr. Mae’r newid amlwg hwn ym mherson y ferf yn llinellau 9-12 yn creu bwlch neu hollt yn y meddwl rhwng rhan gyntaf yr awdl a’r rhan olaf.


arallenwad = Ymadrodd cyffredin iawn mewn canu mawl a marwnad, sef cyfeirio at ryw unigolyn neu wrthrych drwy ryw deitl neu ddisgrifiad cryno yn hytrach na’i enwi yn uniongyrchol.

awdl = Yr un gair ag odl yn wreiddiol. Yn yr Oesoedd Canol ystyr y term awdl oedd nifer o linellau wedi eu canu ar yr un odl, ac fe’i defnyddir yn y nodiadau hyn i gyfeirio at y rhannau byrion, neu’r penillion unigol, sydd i’w cael yn y Gododdin. Erbyn heddiw, wrth gwrs, daeth awdl hefyd yn derm am gerdd estynedig ar y mesurau caeth.

canu mawl = Barddoniaeth sy’n canmol ac yn dyrchafu unigolyn (neu unigolion) naill ai pan fyddant yn fyw neu ar ôl iddynt farw.

cytseinedd = Cytseiniaid yn cael eu hailadrodd mewn mwy nag un gair mewn llinell o farddoniaeth neu frawddeg, e.e. ‘meirch mwth myngfras’; mwnci mawr.

gair cyfansawdd = Ffurf sy’n cael ei chreu drwy ddod â mwy nag un gair ynghyd, e.e. hirbeth = hir + peth.

gwrthgyferbyniad = Dau beth (neu ddau syniad) hollol wahanol yn cael eu rhoi ochr yn ochr â’i gilydd.

lleihad = gwneud gosodiad drwy wadu neu negyddu’r hyn sydd yn groes iddo, e.e. person nid anenwog = person enwog.

topos = Syniad neu thema a ailadroddir mewn llenyddiaeth (o’r Groeg; lluosog = topoi).

troad ymadrodd = Term cyffredinol a ddefnyddiwn am enghraifft o droi gair o’i ystyr llythrennol i ddynodi rhywbeth arall. Y mae trosiad a chymhariaeth, er enghraifft, yn dermau ar fathau penodol o droadau ymadrodd.

